
	ಅನ್ನದ ಋಣ
	✍️ಶ್ರೀವಲ್ಲಿ ರೈ ಮಾರ್ಟೆಲ್

	ವೀಳ್ಯದೆಲೆಯನ್ನು ತಗೆದು ಮುಂಗೈಗೆ ಒರೆಸಿಕೊಂಡು ಸುಣ್ಣ ಹಚ್ಚಿಕೊಳ್ಳುತ್ತಾನೆ. ಹೆಂಗಸು ವೀಳ್ಯದೆಲೆಯನ್ನು ತೆಗೆದು ಮುಂಗೈಗೇ ಒರೆಸಿಕೊಳ್ಳುವುದನ್ನು ನೋಡಿ ನಾಯಿಯ ಸಂಶಯ ಬಲವಾಗುತ್ತದೆ.  ವೀಳ್ಯದೆಲೆ ತಿಂದ ನಂತರ ಮಲಗುವ ಮುನ್ನ ಇಬ್ಬರೂ ಶೌಚಕ್ಕೆ ಹೊರಗೆ ಹೋಗುತ್ತಾರೆ. ಒಬ್ಬಳು ಬಚ್ಚಲು ಮನೆಗೆ ಹೋಗದೆ, ಇಬ್ಬರೂ ತೋಟದ ಕಡೆಗೆ ಹೋಗುವಾಗ ನಾಯಿ ಅವರ ಹಿಂದೆ ಹೋಗಿ ಗಮನಿಸುತ್ತದೆ. ಇಬ್ಬರೂ ಬೀಡಿ ಸೇದುತ್ತಾ, ಸೊಂಟಕ್ಕೆ ಕೈಕೊಟ್ಟುಕೊಂಡು ನಿಂತುಕೊಂಡೇ ಮೂತ್ರ ವಿಸರ್ಜನೆ ಮಾಡುವುದನ್ನು ನೋಡಿದ ನಾಯಿಯ ಸಂಶಯ ದೃಢವಾಗುತ್ತದೆ (ಹೆಂಗಸಿನ ವೇಷದಲ್ಲಿದ್ದವನು ನಿಂತುಕೊಂಡೇ ಮೂತ್ರ ವಿಸರ್ಜನೆ ಮಾಡಿದ್ದರಿಂದ ಕಳ್ಳರೆಂದು ಖಾತ್ರಿಯಾಗುತ್ತದೆ). ಎಷ್ಟೇ ಪ್ರಯತ್ನಿಸಿದರೂ ನಾಯಿಗೆ ನಿದ್ರೆಯೇ ಬರುವುದಿಲ್ಲ. ಮೆಲ್ಲನೆ ಮನೆಯ ಹಿತ್ತಲಿಗೆ ಹೋಗಿ ಕಳ್ಳರ ವೇಷದಲ್ಲಿದ್ದ ಅತಿಥಿಗಳು ಮಲಗಿದ್ದ ಕೋಣೆಯ ಕಿಟಕಿಯ ಸಂಧಿಯಿಂದ ಇಣುಕಿ ನೋಡುತ್ತದೆ. ಅಲ್ಲಿ ನೋಡಿದ್ದನ್ನು ಕಂಡು ನಾಯಿಗೆ ದಿಗಿಲಾಗುತ್ತದೆ. ಕಳ್ಳರು ಚೀಲದಿಂದ ಬಾಳು (ಖಡ್ಗ), ಇರಿಚೂರಿ, ಕತ್ತಿ, ಸುತ್ತಿಗೆಯನ್ನು ಒಂದೊಂದಾಗಿ ಹೊರಗೆ ತೆಗೆಯುತ್ತಾ ಪಿಸುಪಿಸು ಮಾತನಾಡುತ್ತಿರುತ್ತಾರೆ. ಇವತ್ತು ಮನೆಯ ಯಜಮಾನನ ಕಥೆ ಮುಗಿಸುತ್ತಾರೆ ಎಂದು ತಿಳಿದುಕೊಂಡ ನಾಯಿ ಬಾಲವನ್ನು ಅಡಿಗೆ ಹಾಕಿಕೊಂಡು, ಮನೆಯ ಸುತ್ತಲೂ ಕುಂಯ್ ಕುಂಯ್ ಎಂದು ಅಳುತ್ತಾ ಓಡಾಡುತ್ತದೆ. ಈಗ ಮನೆಯ ಯಜಮಾನನಿಗೆ ಈ ಸಂಗತಿಯನ್ನು ಹೇಗೆ ತಿಳಿಸುವುದು? ಮನೆಯ ಒಳಗಡೆ ನೋಡಿ ಬೊಗಳಿದರೆ ನನ್ನ ಬೆನ್ನನ್ನೇ ಮುರಿಯುತ್ತಾರೆ ಎಂದು ಯೋಚಿಸುತ್ತದೆ. ಆಗಲಿರುವ ಅನಾಹುತವನ್ನು ಹೇಗೆ ತಪ್ಪಿಸುವುದು ಎಂದು ಚಿಂತೆಗೆ ಬಿದ್ದ ನಾಯಿ, ಕೊಟ್ಟಿಗೆಯ ಹುಲ್ಲು ತಿನ್ನುವ ಜಾಗದಲ್ಲಿ ಕುಳಿತು ಎತ್ತುಗಳ ಮುಖವನ್ನು ನೋಡುತ್ತಾ ಕಣ್ಣೀರು ಸುರಿಸುತ್ತದೆ. ಹೆದರಿ ಕಂಗಾಲಾಗಿರುವ ನಾಯಿಯ ಮುಖವನ್ನು ನೋಡಿ ಏನೋ ಅನಾಹುತ ಕಾದಿದೆ ಎಂದು ಗ್ರಹಿಸಿದ ಜೋಡೆತ್ತುಗಳು ಗೂಟದ ಹಗ್ಗವನ್ನು ಕಿತ್ತುಕೊಳ್ಳಲು ತಲೆಯನ್ನು ಆಡಿಸಲು ಶುರುಮಾಡುತ್ತವೆ. ಇದನ್ನು ನೋಡಿದ ನಾಯಿ ಕಟ್ಟಿದ ಹಗ್ಗವನ್ನು ಕಚ್ಚಿ ತುಂಡು ಮಾಡುತ್ತದೆ. ಹಗ್ಗ ತುಂಡಾಗುತ್ತಿದ್ದಂತೆ ಒಂದು ಎತ್ತು ಮನೆಯ ಅಂಗಳಕ್ಕೆ ಓಡಿದರೆ, ಮತ್ತೊಂದು ಮನೆಯ ಹಿತ್ತಲಿಗೆ ಓಡುತ್ತದೆ. ಗಾಢ ನಿದ್ರೆಯಲ್ಲಿದ್ದ ಯಜಮಾನ ಎತ್ತುಗಳ ಗೆಜ್ಜೆಯ ಸದ್ದಿಗೆ ದಿಡೀರನೆ ಎಚ್ಚರಗೊಂಡು ದಡಬಡಿಸಿ ಹೊರಗೆ ಓಡಿ ಬರುತ್ತಾನೆ. ಹಗ್ಗ ಕಳಚಿಕೊಂಡು ಅಂಗಳದಲ್ಲಿದ್ದ 'ಬಿನ್ನೆ' ಎಂಬ ಎತ್ತನ್ನು ನೋಡಿ, "ಸುಮತಿ, ಓ ಸುಮತಿ, ಈ ಬಿನ್ನನನ್ನು ಕಟ್ಟು, ನಾನು ತಂದೆಲ್ ಎತ್ತನ್ನು ಕರೆದುಕೊಂಡು ಬರುತ್ತೇನೆ" ಎಂದು ಗಟ್ಟಿಯಾಗಿ ಕೂಗುತ್ತಾನೆ. ಇದನ್ನು ಕೇಳಿದ ಕಳ್ಳರು, "ನಮ್ಮ ಅಸಲಿ ಬಣ್ಣ ಬಯಲಾಯಿತು" ಎಂದು, ಆಯುಧಗಳನ್ನು ಚೀಲದೊಳಗೆ ತುರುಕಿಕೊಂಡು, "ಬದುಕಿದರೆ ಸಾಕು, ಇನ್ನು ಮುಂದೆ ಗಂಜಿ ನೀರು ಕುಡಿದುಕೊಂಡಾದರೂ ಬದುಕೋಣ" ಎಂದು ಅಲ್ಲಿಂದ ಕಾಲ್ಕಿತ್ತುತ್ತಾರೆ. ನೀತಿ: ಉಪ್ಪು ಮತ್ತು ಅನ್ನ ತಿಂದ ಮನೆಯ ಋಣವನ್ನು, ನಾವು ಸಾಕಿದ ಮೂಕ ಪ್ರಾಣಿಗಳು ಕೂಡ ಒಂದು ದಿನ ಅಲ್ಲದಿದ್ದರೆ ಒಂದು ದಿನ ಕೃತಜ್ಞತೆಯಿಂದ ಮರಳಿ ತೀರಿಸುತ್ತವೆ.

